
 GJYKATA SUPREME E KOSOVËS, kolegji i përbërë nga gjyqtarët: Beshir Islami, kryetar,  

Nenad Laziq dhe Mr.sc. Muhamet Rexha, anëtarë, në çështjen jokontestimore të propozuesve: M. 

Sh. dhe I. P. nga P. RT."..." nr..., ndaj kundër propozuesve Ndërmarrja Publike Banesore me seli në 

P. dhe Komuna e Prishtinës, për caktimin e lartësisë së kompensimit për paluajtshmërinë e 

shpronësuar, duke vendosur sipas revizionit të propozuesve M. Sh. dhe I. P., si dhe të kundër 

propozueses së parë Ndërmarrja Publike Banesore me seli në P., paraqitur kundër aktvendimit të 

Gjykatës së Apelit të Kosovës në Prishtinë, Ac.nr.4014/2019 , datë 04.05.2023, në seancën e kolegjit 

të mbajtur me 29.11.2023, mori këtë: 

 

A K T V E N D I M 

                Hedhen si të palejuar revizioni i  kundër propozueses së parë Ndërmarrja Publike Banesore 

me seli në P., dhe revizioni  i propozuesve M. Sh. dhe I. P., paraqitur kundër aktvendimit të Gjykatës 

së Apelit të Kosovës në Prishtinë, Ac.nr.4014/2019 , datë 04.05.2023. 

A r s y e t i m i 

            Me aktvendimin e  Gjykatës Themelore në Prishtinë, N.nr.218/2001, të datës 15.05.2019, në 

pikën I aprovohet pjesërisht propozimi i propozuesve M. Sh. dhe I. P. nga P. Rr. "..." nr... lidhur me 

kompensimin për pasurinë e paluajtshme të eksproprijuar nga kundër propozuesit Ndërmarrja 

Publike Banesore me seli në P. Në pikën II detyrohet shfrytëzuesi i pasurisë së eksproprijuar, 

Ndërmarrja Publike Banesore, me seli në P., që  për paluajtshmërinë e eksproprijuar sipas 

aktvendimit të Sekretariatit për Financa dhe Pronë të Komunës së Prishtinës,  06 nr..., e datës 

13.07.1992, e që ka të bëjë me ngastrën kadastrale nr..., vendi i quajtur "...", shtëpi në sipërfaqe prej 

72m² dhe oborr në sipërfaqe prej 309m², e evidentuar në fletën poseduese nr..., në pronësi me nga 

1/3 të M. Sh.s dhe I. P., ti kompensoj, propozuesit M. Sh., dhe propozueses I. P. në pjesë alikuote me 

nga 1/3, të shumës së përgjithshme prej 269.440,00€, me kamatë të cilën e aplikojnë bankat për 

mjetet e afatizuara mbi 1 (një) vit pa destinim, prej datës 14.09.2015, si dhe shpenzimet e procedurës 

5.452,00€, të gjitha në afat prej 15 ditësh, pas plotfuqishmërisë së këtij aktvendimi. Në pikën III  

refuzohet propozimi i propozuesve M. Sh. dhe I. P. nga P. Rr."..." nr..., lidhur me kompensimin për 

pasurinë e paluajtshme të eksproprijuar ndaj kundër propozueses së dytë,  Komuna e Prishtinës.

  

Me aktvendimin e Gjykatës së Apelit të Kosovës në Prishtinë Ac.nr.4014/2019 , datë 

04.05.2023, në pikën I refuzohen si të pa bazuara ankesa e kundër propozueses së parë Ndërmarrja 

Publike Banesore me seli në P., si dhe ankesa e propozuesve: M. Sh. dhe I. P.a, nga P., ushtruar 

përmes të autorizuarit të tyre, avokat Bejtush Isufi nga P., ndërsa Aktvendimi i Gjykatës Themelore 

në Prishtinë, Departamenti i Përgjithshëm me numër N.nr.218/01 i datës 15.05.2019, vërtetohet.

  

Kundër aktvendimit të gjykatës së shkallës së dytë  revizion kanë paraqitur propozuesja I. P., 

propozuesi M. Sh. dhe kundër propozuesja Ndërmarrja Publike Banesore  me seli në P., për shkak të 

shkeljeve esenciale të dispozitave të procedurës kontestimore dhe aplikimit të gabuar të së drejtës 

materiale me propozim që gjykata e revizionit ti prish aktgjykimet e gjykatave të instancës më të ulët 

dhe çështjen ta kthej në rigjykim 

            Gjykata Supreme e Kosovës, pas shqyrtimit të aktvendimit të goditur sipas nenit  221 lidhur 

me nenin 218 par.2, p.d) të LPK-së (neni 11 i LPNP e LPK-së) , gjeti se: 

 Revizionet janë të pa lejuara. 

            Nga shkresat e lëndës, rezulton se me vendimin e Sekretariatit për Financa dhe Pronë të 

Komunës së Prishtinës, 06 nr...., të datës 13.07.1992, është vendos të bëhet eksproprijimi i 

palujtshmërisë, në interes të shfrytëzuesit të eksproprijimit Ndërmarrja Publike Banesore me seli në 

P.. Pasi në procedurën administrative të udhëhequr pranë Kuvendit Komunal të Prishtinës, nuk është 

arritur pajtueshmëri midis palëve në procedurë, për kompensimin e vlerës se palujtëshmërisë së 

eksproprijuar, organi administrativ i KK të Prishtinës, çështjen e ka dërguar në procedurë të mëtejme 

në ish- Gjykatën Komunale (tash Themelore) në Prishtinë, konform dispozitës së nenit 52 të Ligjit 

për Eksproprijimin, e cila çështje është evidentuar sipas nr. R. ..., mirëpo kur propozuesit i janë 

drejtuar gjykatës për azhurnimin e kësaj lënde, nga Gjykata kanë pranuar përgjigjen se lënda nuk 

gjendet në Gjykatë. Si rrjedhojë e kësaj propozuesit me datën 19.12.2001 në ish Gjykatën Komunale 

në Prishtinë kanë paraqitur propozim për kompensim me të cilin kanë kërkuar kompensimin e 

pasurisë së eksproprijuar. 

Gjykata e shkallës së parë, pas procedimit  dhe administrimit të provave, ka nxjerrë 

aktvendimin e atakuar me ankesë, duke vendosur si në dispozitiv të këtij aktvendimi. Lidhur me 

mënyrën e vendosjes, gjykata e shkallës së parë ka theksuar se duke pas për bazë Vendimin e 

Sekretariatit për Financa dhe Pronë të Komunës së Prishtinës 06 nr. ..., të datës 13.07.1992, sipas të 

cilit është bërë eksproprijimi i paluajtshmërisë së propozuesve, për të cilën palujtshmëri propozuesve 

sipas Aktvendimit të NPB-së nr..., të datës 23.03.1995 u janë nda në shfrytëzim të përkohshëm dy 

banesa në P., Rr “...” ... me sipërfaqe nga 64.33m2 dhe atë deri në përfundimin e procedurës 

jokontestimore si dhe duke pas në konsiderim caktimin e çmimit nga ana grupit të ekspertëve për 

paluajtshmërinë e eksproprijuar, të cilët duke iu referuar të gjitha shkresave të lëndës, në super 

ekspertizën e tyre të datës 08.07.2016 së bashku me plotësimet e saj të datës 13.04.2018 dhe datës 

22.01.2018 kanë vlerësuar se çmimi i paluajtshmërisë së eksproprijuar objekt i kësaj lënde është 

134.720,00 euro. se kompensimi për tokën e eksproprijuar si në dispozitiv të aktvendimit është real 

dhe i arsyeshëm i përcaktuar  në harmoni me dispozitat e nenit 28 të Ligjit për Eksproprijimin dhe 

nenit 13 të Ligjit për Ndryshimin dhe plotësimin e Ligjit për Eksproprijimi.  

Gjykata e shkallës së parë vendimmarrjen e ka bazuar në dispozitat ligjore të nenit 24 dhe 25 

të Ligjit për Ndryshimin dhe Plotësimin e Ligjit të Eksproprijimit. dhe pas administrimit të gjitha 

provave, e ka aprovuar propozimin e propozuesve, ka caktuar kompensimin për paluajtshmërinë e 

eksproprijuar dhe ka vendosur si në dispozitivin e aktvendimit të saj. 

         Gjykata e shkallës së dytë në  procedurën ankimore, e ka refuzuar ankesën  e kundër 

propozueses së parë Ndërmarrja Publike Banesore me seli në P., si dhe ankesa e propozuesve: M. 

Sh. dhe I. P., nga P., e ka vërtetuar aktvendimin e gjykatës së shkallës së parë, duke vendosur si në   

dispozitivine aktvendimit të saj. 

         Gjykata Supreme e Kosovës, në prani  të kësaj gjendje juridiko-civile, në mbështetje të 

dispozitës së nenit 40 të Ligjit për Shpronësimin e Pronës së Paluajtshme, por  duke pasur parasysh 

edhe faktin se sipas dispozitave të nenit 2b, ( al. tre dhe katër) të Ligjit për Ndryshimet dhe Plotësimet 

e Ligjit mbi Eksproprijimin  G.Z. e KSAK nr.46/86, (në fuqi në kohën e eksproprijimit të 

paluajtshmërisë së propozuesve - 1995 -) parashihet se “ Procedura për caktimin e kompensimit për 

pasurinë e patundshme të eksproprijuar është urgjente dhe se ” Kundër Aktvendimit  të plotfuqishëm 

mbi caktimin e kompensimit nuk lejohet revizioni ”, gjeti se revizioni i propozuesve dhe i kundër 

propozueses së parë është i pa lejuar dhe në kontekstin e mësipërm, shih edhe Aktgjykimin e Gjykatës 

Kushtetuese të Republikës së Kosovës nr. KI.93/16 dt.23.11.2017). 

           Prandaj, pasi që gjykata e instancës më të ulët nuk ka vepruar në pajtim me nenin 218 të LPK, 

që të hedh revizionin si të palejuar, Gjykata Supreme e Kosovës, me zbatimin e nenit  221 të LPK-

së, u dashtë që ta hedh të njëjtin si të palejuar.    

           Në  mbështetje të dispozitës së nenit  221 të LPK-së, u vendos si në dispozitiv të këtij 

aktvendimi. 

                                 GJYKATA SUPREME E KOSOVËS NË PRISHTINË 

                                                   Rev.nr.462/2023, datë 29.11.2023 

                                                                                                      Kryetari kolegjit 

                                                                                                      Beshir Islami 

 

 

 

 

 

 

 

 

 

 

 

 

 

 

 

 


